
Pengarah Pendidikan Negeri Sabah 
Para kontaktor yang dilantik

Rakan media, para hadirin yang dikasihi sekalian,
Assalamualaikum Warahmatullahi Wabarakatuh, Salam Sejahtera, Salam 1Malaysia dan Salam Negaraku Malaysia.
Alhamdulillah, bersyukur kita ke hadrat Allah S.W.T kerana dengan limpah kurnia-Nya dapat kita bersama-sama berkumpul pada hari ini di Majlis Penyerahan Surat Setuju Terima kepada kontraktor-kontraktor yang dilantik bagi Projek Pembinaan Semula dan Menaiktaraf Sekolah Daif Menggunakan Kaedah IBS Di Negeri Sabah.
Para hadirin yang dihormati sekalian,
2. YAB Perdana Menteri melalui ucapan beliau semasa pembentangan Bajet Tahun 2018 pada 27 Oktober 2017 telah mengumumkan pelaksanaan projek sekolah daif dengan menggunakan kaedah Industralize Building System (IBS). Peruntukan sebanyak RM2.5 billion telah diperuntukkan untuk kerja-kerja membaik pulih sekolah-sekolah daif dengan pecahan RM500 juta bagi Semenanjung Malaysia, RM1 billion di Sabah dan RM1 billion di Sarawak yang akan dilaksanakan dalam tempoh masa dua (2) tahun iaitu tahun 2018 dan 2019.
3. Kementerian Kewangan (MOF) pada asalnya bersetuju supaya projek Pembinaan Semula dan Menaiktaraf Sekolah Daif di negeri Sabah (Fasa 1) dilaksanakan secara rundingan terus yang melibatkan sebanyak 37 buah sekolah dengan anggaran kos bernilai RM129,900,000.00. Selaras dengan keputusan MOF, JKR Negeri Sabah telah dilantik selaku agensi pelaksana bagi projek tersebut untuk membuat pemeriksaan dan mengenalpasti skop kerja yang berkaitan serta melaksanakannya dengan menggunakan rekabentuk yang disediakan oleh Ibu Pejabat JKR Malaysia termasuk mengadakan rundingan harga dengan pihak kontraktor. 
4. Bagi memenuhi keperluan Kementerian Pendidikan Malaysia, Kementerian Kewangan juga telah bersetuju untuk meluluskan pertambahan skop dengan kos sebanyak RM34,100,000.00 yang menjadikan kos keseluruhan projek Fasa 1 di Negeri Sabah ialah sebanyak RM164,000,000.00. Selepas rundingan harga dimuktamadkan, Surat Setuju Terima telah dikeluarkan kepada 11 kontraktor yang melibatkan 11 pakej dan 34 buah sekolah. Manakala bagi Pakej 7 yang melibatkan 3 kontraktor akan diangkat ke Kementerian Kewangan untuk kelulusan. 
5. Pemilihan kontraktor telah dibuat secara rundingan terus dari kalangan kontraktor tempatan di Negeri Sabah. Syabas dan tahniah saya ucapkan kepada kontraktor-kontraktor yang telah terpilih dan berjaya dilantik. Saya bagi pihak Kerajaan amat berharap agar kontraktor-kontraktor ini dapat memberikan komitmen sepenuhnya untuk menyiapkan projek dalam tempoh yang ditetapkan mengikut skop kerja dan spesifikasi yang telah ditetapkan.
6. Seperti yang diketahui umum, kaedah pembinaan projek yang menggunakan teknologi IBS mampu disiapkan dalam tempoh yang lebih singkat berbanding kaedah konvensional. Sehubungan itu, kaedah IBS akan digunakan sepenuhnya di dalam pembinaan sekolah-sekolah daif ini. Tempoh penyiapan projek dijangkakan dalam masa 4 bulan dan pihak kontraktor diminta memulakan kerja dengan segera memandangkan Surat Setuju Terima telah ditandatangan pada 21 Februari 2018. 

YBhg. Dato’ Sri, Dato’-Dato’, Datin-Datin, Tuan-Tuan dan Puan-Puan,

7. Adalah menjadi aspirasi Kerajaan untuk memastikan kualiti sistem Pendidikan negara menjadi antara yang terunggul di dunia. Laporan Sustainable Development Goal 2017 merumuskan bahawa kadar kemasukan ke peringkat sekolah rendah di Malaysia adalah sebanyak 97.2%, antara kadar yang tertinggi di rantau Asia. Sesungguhnya, pencapaian ini menjadi teras dalam memenuhi aspirasi Transformasi Negara (TN50) agar Negara mencapai sasaran sebagai 20 Negara terbaik di dunia.

8. Kualiti pendidikan Negara perlu disokong dengan ketersediaan kemudahan infrastruktur bagi memastikan suasana pembelajaran yang selesa dan kondusif. Salah satu keperluan dan kemudahan infrastruktur utama yang menjadi nadi pembangunan dan pemodenan negara adalah bekalan elektrik 24 jam.

9. Kerajaan di bawah kepimpinan YAB Perdana Menteri, sentiasa komited dalam memastikan kesejahteraan rakyat khususnya kepada warga sekolah yang terdiri daripada warga pendidik dan pengurusan sekolah serta anak-anak generasi muda selaras dengan slogan Rakyat Didahulukan, Pencapaian Diutamakan.

10. Justeru, bekalan elektrik 24 jam ke seluruh sekolah-sekolah di Malaysia menjadi sasaran kerajaan bagi memastikan pembangunan pendidikan Negara adalah sama setara di antara bandar dengan luar bandar. Bagi sekolah-sekolah di luar bandar yang tidak tersambung ke talian grid, disebabkan oleh faktor lokasi yang jauh di pedalaman, bekalan tenaga elektrik alternatif menggunakan Sistem Solar Hibrid telah dilaksanakan di 138 buah sekolah di seluruh negeri Sabah dan sudah beroperasi dalam tempoh enam ke tujuh tahun sehingga kini.
11. Pembekalan perkhidmatan tenaga elektrik daripada Sistem Solar Hibrid yang berterusan, stabil, mampan (sustainable) dan boleh harap (reliable) sentiasa menjadi keutamaan pihak Kerajaan. Justeru, kelangsungan Program Bekalan Elektrik bagi sekolah-sekolah Luar Bandar Negeri Sabah diteruskan dengan Program Penyelenggaraan sistem-sistem ini. Pihak Kementerian Pendidikan Malaysia telah sekali lagi memberi kepercayaan kepada Jabatan Kerja Raya Malaysia untuk melaksanakan program ini. Adalah menjadi hasrat pihak Kerajaan untuk memastikan program ini dapat dilaksanakan dengan jayanya dengan memberi perkhidmatan yang terbaik demi kesejahteraan pembelajaran anak-anak kita.
12. Sehubungan itu, jumlah peruntukan sebanyak RM24 juta telah diperuntukkan bagi program penyelenggaraan yang merangkumi dua (2) pakej dengan kaedah perolehan secara tender terbuka. Program ini akan dilaksanakan untuk tempoh dua tahun, sehingga 23 Februari 2020. Sekali lagi, saya ingin mengucapkan syabas dan tahniah kepada kontraktor-kontraktor yang telah berjaya dilantik. 
YBhg. Dato’ Sri, Dato’-Dato’, Datin-Datin, Tuan-Tuan dan Puan-Puan,

13. Saya mengambil kesempatan pada majlis penyerahan Surat Setuju Terima ini untuk mengucapkan jutaan terima kasih kepada semua pihak khususnya Kementerian Pendidikan Malaysia, Jabatan Kerja Raya Malaysia dan Jabatan Kerja Raya Negeri Sabah yang telah memberi kerjasama sepenuhnya dalam menyegerakan pelaksanaan projek sekolah daif dan program penyelenggaraan Sistem Solar Hibrid ini. 

14. Ingin saya maklumkan di sini, JKR selaku agensi pelaksana Kerajaan memikul amanah rakyat untuk memastikan serta memenuhi aspirasi Kerajaan agar projek disiapkan dengan sempurna, berkualiti dan tepat pada masa sepertimana yang telah dijanjikan. 

15. Saya berharap semua pihak akan memberi kerjasama untuk memenuhi hasrat YAB Perdana Menteri bahawa tahun 2018 ini merupakan tahun kejayaan dan keberhasilan yang mengagumkan atau year of success and impressive results. Saya turut menyarankan supaya segala usaha dan tenaga perlu digembleng dalam memastikan setiap projek dan program pembangunan dilaksanakan dengan pantas, berkesan dan benar-benar memberi impak positif kepada kesejahteraan hidup rakyat.

16. Saya amat berharap agar projek yang merupakan touch point ini dapat diserahkan dengan sempurnanya kepada Kementerian Pendidikan Malaysia tepat pada masanya untuk memberi kemudahan dan keselesaan kepada anak-anak Sabah khususnya.

17. Sekian, Wabilahitaufik walhidayahh wassalamulaikum warahmatullahiwabarakatuh.

Terima kasih.

